
De Stammboom
Von Hans Heinz Eimermacher

Uns Rheinland, dat es bekannt, 
bewonnt von velle Minsche die net sen verwandt, 
se komme us ferne Länder zo uns, 
he aan de Ring, se föölen sich wie ze Huus.

Su es et es ken Seltenheit, 
dat en ne kölsche Kneip, 
ne Amerikaner, ne Engländer on ne Kölsche dann, 
jesesse aan nem Desch dann hann.

Se verzälle över ihr Land, 
un wo se herkomme, ihre Stand, 
jeven met vellem Stolz dann aan, 
wie lang se ihre Stammboom han.

De Amerikaner säät un es överzeuch, 
dat de Columbus senge Urohm hät jezeuch, 
der hät do no langer Fahrt, 
ne Fistronöll  met nem Fräuche jehat,

De Engländer meent dat er noch länger, 
ne Noowies op senge Stammboom könnt bränge, 
de Richard de Irschte, de Löwenherz, 
dat wör senge Urvatter, dat sei keene Scherz.

Ob nem Bild wat in Cambridge det hänge, 
es met Bestimmpheet zo erkenne, 
dat die Naas von demm Jeseech, 
senge Naas jenau entspreech.

De Kölsche hürt sich dat dann aan, 
noom dritte Kölsch säät er dann, 
ich kann och op meng Herkunf verweise, 
on dat sujar beweise.

Ihr kennt joo de Bibel dat es doch jewess, 
doo es beschreffe dat Adam un Eva es jewäss, 
die Beede däten dat och verstonn, 
äve wat hat dat met dengem Stammboom ze donn?

No hürt jot zo un lost üch beleere, 
ich saare et en allen Eeren, 
dat Eva, un dat es keene Witz, 
dat Eva, dat woor en jeboorene Schmitz.


